БРТ биремнәре (22 код-татар төркеме)

Татар төркемнәрендә БРТ га әзерләнү өчен материал
Җамалиева Лилия Илгиз  кызы, 

«Татарстан Республикасы Яшел Үзән муниципаль районы

10 нчы гимназия»

муниципаль бюджет гомуми белем бирү учреждениесенең беренче квалификацион категорияле татар теле һәм әдәбияты укытучысы

1 нче бүлек

	Текстны укыгыз һәм 1 – 20 биремнәрне үтәгез.


 
Ана.

 (1) Ана хәзер авырып ята, авыр-авыр сулый, Госман аның кровате янында утыра, балалар өчен генә дип яшәгән, алар өчен төннәр буе кер юган, дөньяның бөтен авырлыгын күтәргән ...карчык анага карап тора. (2) Аның башыннан әнисенең авыруы белән бәйләнешле уйлар китми: ”Мин аны шатландырырлык нәрсә эшли алдым? (3) Театрга да, циркка да, хәтта зоопаркка да алып барганым юк. (4) Ул моңа да, кечкенә генә игътибарга да шундый шатланган булыр иде.” (5) Ул, тынычсыз уйлардан арынырга, аларны бер читкә куарга теләп: ”Эш аркасында өлгерә алмадым,” – ди. (6) Ләкин бу сәбәпләр аның үзен дә канәгатьләндермиләр. 

(7) Дөрес, аның соңгы еллары тоташ эш белән үтте. (8) Ул күп вакыт төн урталарында кайта, әнисе белән сөйләшеп тә утыра алмый. (9) Менә ул хәзер дә эшкә ашыга, бәлки, аны инде анда көтә дә торганнардыр.

(10) Госман соңгы елларда яңа тормыш, яңа семья турында бик күп мәртәбәләр доклад ясады, шул турыдагы дискуссияләрдә катнашты. (11) Ләкин ничек соң ул үз әнисе, бигрәк тә аны тәрбияләп үстергән, кеше иткән әнисе турында уйларга онытты? (12) Менә хәзер аны шул уйлар әрнетә, шул уйлар борчый иде.

...(13) Госманның кинәт рухы төшеп китте. (14) Ул бит, үз эшенә һич тә кимчелек китермичә, бу эшне бик уңай башкара алган булыр иде. (15) Хәзер ничек итеп ана янына кайтып керергә, аңа нинди йөз белән күренергә кирәк. (16) Әгәр ул каты авырып ятмаса, улының бу хәлен аңлар < > аңа үпкәләмәс иде. (17) Бәлки, әле ул хәзер дә үпкәләмәс. (18) Ул бит тормышның төрле авырлыкларына чыдаган, аларны ялгыз килеш үтеп, шушы көннәргә килеп җиткән, гаҗәп йомшак күңелле, сирәк очрый торган ана.

...(19) Ул  квартирасына якынлашканда, аны ниндидер бер кеше куып җитте. (20) Бу доктор Мусин булып чыкты.... (21) Мусин Госманның эшләре, сәламәтлеге  һәм әнисенең ничек авырый башлавы турында сорашты. (22) Аннары нәтиҗә ясаган шикелле итеп: 

– Әниләрне кадерләргә, сакларга кирәк, – дип өстәде. (Афзал Шамовтан)

Афзал Шамов, тулы исеме Афзалетдин Шиһабетдин улы Шамов (1901 елның 4 марты – 1990 елның 19 гыйнвары) – танылган татар язучысы, тәрҗемәче, Татарстан Язучылар берлеге рәисе. Егерменче еллар татар авылы тормышына багышланган "Рәүфә" (1926), гражданнар сугышы чоры героикасына бәйле "Днепр буенда" (1927), "Бер мәхәббәт турында" (1933), совет тормышы шартларында гаилә кору һәм башка әхлакый мәсьәләләрне яктырткан "Ана" (1933), "Госпитальдә" (1938), "Туйда" (1938) һ.б әсәрләр авторы.
	1 – 20 нче биремнәрне укылган текст нигезендә башкарыгыз. Җавапларны сүз (сүзтезмә) яки саннар белән языгыз.


1. Кайсы мәгълүмат түбәндәге сорауга җавап була ала?

Госманны нинди уйлар борчый?
1) Менә ул хәзер дә эшкә ашыга, бәлки, аны инде анда көтә дә торганнардыр.

2) Ләкин ничек соң ул үз әнисе, бигрәк тә аны тәрбияләп үстергән, кеше иткән әнисе турында уйларга онытты?

3) Хәзер ничек итеп ана янына кайтып керергә, аңа нинди йөз белән күренергә кирәк.

4) Бәлки, әле ул хәзер дә үпкәләмәс

Җавап:  ______________________________________________
2. Метафора булган җөмләне табыгыз.
1) Ул моңа да, кечкенә генә игътибарга да шундый шатланган булыр иде.

2) Хәзер ничек итеп ана янына кайтып керергә, аңа нинди йөз белән күренергә кирәк.

3) Госманның кинәт рухы төшеп китте.

4) Ләкин бу сәбәпләр аның үзен дә канәгатьләндермиләр.

Җавап:  _______________________________________________
3.  6 нчы җөмләдән әйтелеше язылышына туры килмәгән сүзне язып алыгыз

Җавап:  _______________________________________________
4. 2 нче җөмләдән әйтелеше язылышына туры килмәгән сүзне табыгыз

Җавап:  ________________________________________________
5. 18 нче җөмләдән еш сүзенә антоним булган берәмлекне табып языгыз.

Җавап:  ________________________________________________
6. 7 нче җөмләдән баш кисәкләрне табып языгыз.

Җавап:  ________________________________________________    
7. 13-15 нче җөмләләр арасыннан тиңдәш кисәкләр булган җөмләнең номерын языгыз.

Җавап:  ________________________________________________
8. 7-12 нче җөмләләр арасыннан сорау җөмләнең номерын языгыз.

Җавап:  ________________________________________________
9. Аерымланган хәлгә бәйле куелган өтернең номерын языгыз.

Ул бит, (1) үз эшенә һич тә кимчелек китермичә, (2) бу эшне бик уңай башкара алган булыр иде.(3)  Хәзер ничек итеп ана янына кайтып керергә,(4) аңа нинди йөз белән күренергә кирәк.(5)

Җавап:  ________________________________________________
10. Кереш сүзгә бәйле  куелган өтернең номерын языгыз.

Ул күп вакыт төн урталарында кайта, (1) әнисе белән сөйләшеп тә утыра алмый. (2)Менә ул хәзер дә эшкә ашыга, (3) бәлки, (4) аны инде анда көтә дә торганнардыр.(5)

Җавап:  ________________________________________________
11. 1 нче җөмләдә ничә гади җөмлә бар? Җавапны сан белән языгыз.

Җавап:  ________________________________________________
12. 16 нчы җөмләдә <....> тамгасы урынына кайсы тыныш билгесе куелырга тиеш? Җавапны сүз белән языгыз.

Җавап:  ________________________________________________
13. 17 – 22 җөмләләр арасыннан инкяр җөмләнең номерын языгыз.

Җавап:  ________________________________________________
14. Аерымланган хәлгә бәйле куелган тыныш билгесенең номерын языгыз.

Ул бит тормышның төрле авырлыкларына чыдаган,(1) аларны ялгыз килеш үтеп, (2) шушы көннәргә килеп җиткән, (3) гаҗәп йомшак күңелле, (4) сирәк очрый торган ана.

Җавап:  ________________________________________________
15. 14 нче җөмләдән җайлы сүзенә синоним булган берәмлекне табып языгыз.

Җавап:  ________________________________________________
16. 8 нче җөмләдән алмашлыкны табып языгыз.

Җавап:  ________________________________________________

17. Калын хәрефләр белән бирелгән фигыльнең төрен языгыз.

Бәлки, әле ул хәзер дә үпкәләмәс

Җавап:  ________________________________________________

18. 21 нче җөмләдән ясалма исемне табып языгыз.

Җавап:  ________________________________________________
19. 7 нче җөмләдән [ы]  авазы [о] лашып әйтелә тоган сүзне табып языгыз.

Җавап:  ________________________________________________
20. 19 нчы җөмләдән юнәлеш килеше кушымчасы ярдәмендә бәйләнгән сүзтезмәне табып языгыз.

Җавап:  ________________________________________________
2 нче бүлек

	Укылган текстны файдаланып, 21.1 яки 21.2 биремнәренең берсен генә сайлап алып үтәгез.


      21.1. Аннары нәтиҗә ясаган шикелле итеп: 

- Әниләрне кадерләргә, сакларга кирәк, - дип өстәде. Текстта китерелгән бу сүзләрнең мәгънәсен аңлатып, сочинение языгыз.


Укылган тексттан фикерләрегезне раслый торган 2 дәлил китерегез.  Мисаллар биргәндә, кирәкле җөмләләрне языгыз яисә аларның номерларын күрсәтегез.


Сочинениенең күләме 100 сүздән ким булмаска тиеш. Сочинениене пөхтә һәм аңлаешлы итеп языгыз. 

      21.2  Ана кадере сүзләрен ничек аңлыйсыз? Үзегез формалаштырган билгеләмәне дәлилләгез. Үзегез язган билгеләмәне тезис итеп алып, “Ана кадере” темасына сочинение языгыз. Тезисыгызны раслый торган 2 дәлил китерегез: дәлилнең берсен укылган тексттан алыгыз, икенчесен тормыш тәҗрибәгездән чыгып формалаштырыгыз.


Сочинениенең күләме 100 сүздән ким булмаска тиеш. Сочинениене  пөхтә һәм аңлаешлы итеп языгыз.

Җаваплар:

1-2

2-3

3-канәгатьләндермиләр

4-авыруы

5- сирәк

6-еллары үтте

7-15

8-11

9-1,2

10-3,4

11-2

12-өтер

13-17

14-1,2

15-уңай

16-ул

17-хикәя фигыль

18-сәламәтлеге

19-соңгы

20-квартирасына якынлашканда
